
Se distingue fra i atri in quella nêutte

Pe intrepidezza e ardô, e ô l'eguaglia Alzedo

Da ogni qualunque parte ch’ò se bêutte

I eroi de Carlomagno e de Goffredo.

Lê ô sparte i ommi comme meie chêutte,

A duî pe paternostro, a treî pe credo;

Ma pù tanto a-ô strenzeiva a turba indiaña,

Ch’ô n’aveiva ciù un dio de pelle saña.

O feo Caonabbo ä fin pe fâghe a festa

Tutt’assemme ô ghe capita derrê;

A spâ d’Alana ô gh’alza sorve a testa,

E con un colpo ô se ô destende a-i pê;

Cresce contro i Spagnolli allôa a tempesta

E un doppo l’atro cazzan doppo lê;

Ma s’accuegavan tutti pe moî ben

Un sce un largo saccon de morti Indien.

Destrûta malapeña a guarnixon

Se sfêugan i selvaggi contro ô forte,

E bêuttan zù in to fosso baraccon,

Legni, tæra, cannoîn, persoñe morte;

Quando in mezo de quella destruzion

Accapitavan con due grosse scorte

Guacanagari e Ojeda presso ô teatro

Dell’orrenda tragedia un dopo l’atro.

Aveiva misso ô colpo de cannon,

Tioû da-ô poveo Alzedo, ne-a çittæ

D’Isabella l’alarme e l’apprenscion;

Ma sciccomme e vicende desgraziæ

D’Alana in quella non ëan note ancon,

Se pensava che allôa foisan sbarchæ

I Cannibali in faccia da fortessa,

E che l'assato avessan dæto ä stessa.

